· Eta… euskaldunen iritzia?

Madrilgo Gorteetan kurtso politikoa Alderdien Legea aprobatuz bukatu zen, San Joan bigarrengo egunean. Eta ondo baino hobeto ikusi dugun moduan, kurtso politikoari gai berberarekin eman zaio hasiera, aurtengo ikasturtearen ildo politikoaren gidoi nagusia idatzita geratu delarik. Amaitu dira oporretako bake eta isiltasun uneak.

Jakin badakit, PP zein PSOE alderdien partetik, azkar asko erantzungo zaidala, euren zinegotziek ez dutela oporrik izan eta ezin izan dutela ahantzi, nahitanahiez, bizkartzain bati lotuak daudela. Egia da, baina hala eta guztiz ere, EAJri, ETArekin ez duela bukatu nahi behin eta berriro leporatzen dioten bitartean, euskal gizartearen iritziaren aurka, ezer konponduko ez duen lege bat aurrera atera eta aplikatu dute. Segurtasun handiagoa emango ote die lege horrek PP zein PSOEko zinegotziei? 

Ziur nago ez dutela jaso euren zinegotzi nahiz militanteen iritzia. Hori da arazoa: euskal gaiak gobernatu nahi izatea, euskal gizartearen iritzia kontutan hartu gabe. Are gehiago, PP zein PSOEko zinegotziek eta hainbat kargu publikok segurtasun handiagoa izan dezaten, Lakuan Segurtasunerako mahai bat osatu denean, PP ez da bilera horietara azaldu. Nork uler dezake egoera hau? Bere jendearen segurtasuna bermatzeko bileretara, azaldu ere ez! Jarrera hori lotsagarria eta izenik gabekoa dela deritzot. 

Oporretara joan aurretik, ETAk Santa Polan eragindako atentatuaren berri izan nuen. Edozein pertsonaren erahilketa gogorra gertatzen bada ere, 6 urteko haurraren heriotza are gogorragoa egin zitzaidan. Haur horren gurasoek ez dute nolanahi ahaztuko abuztuaren 4ko data. 

Hor puskatu zen Mariano Rajoy eta PPren teoria; alegia, uztailaren 12an autogobernu plenoan erabakitakoa, EAJ eta ETAren ezkutuko paktu baten ondorioa zela. Zer esango ote dute orain? Ohikoa den moduan, euren mendean dituzten komunikabide guztiak jarri zituzten martxan mezu “ofiziala” zabaldu nahian. Ikusi besterik ez dago CIUrekin egin zutena: abuztuko azkeneko astean Kongresuan ospatu zen pleno berezian abstenitu egin zirelako, terroristen pare jarri zituzten. 

Arestian nioen moduan, joan den ikasturte politikoa gogorra izan da. Nolakoa izango ote da ordea, orain datorren hau? Zalantzarik ez dago gogortasun hori areagotzen joango dela. Inork gutxik daki zer gertatuko den, baina elkarrizketetarako behar diren gutxienezko zubi denak etenda daudelakoan nago. ELKARRIZKETA; nahitanahiezko ideia eta egunetik egunera pisua galtzen ari den kontzeptua. Uda honetan, hainbat lagun sozialistak gonbidatuta, Juan Mari Jauregi zenaren omenaldira joateko aukera izan nuen. Omenaldi hartan, hitzaren bat behin eta berriro errepikatu bazen, ELKARRIZKETA hitza izan zen. Agian, denen artean erretzen ari garen hitza izan daiteke, baina euskal gizartean sortzen ari den giroa justu aurkako zentzuan doa: inkomunikazioaren zentzuan, alegia. Denok, errudun ezberdinak bila ditzakegu, eta guztiok izango ditugu ardurak, neurri ezberdinetan, inongo zalantzarik gabe. Baina arazo hau konpondu nahi ez duenik ere badagoela onartu beharko dugu. 

Hala eta guztiz ere, inor gutxik pentsa dezake euskal arazoa BATASUNArik gabe konpon daitekeenik. Atzera pauso ikaragarri hau eman eta gero, denbora, lasaitasun eta ideia gehiago beharko dira, egoera hau gainditu nahi duten agente guztien artean. Zaila izan daitekeen lasaitasuna eskatu beharrean gaude, gizarteak behin eta berriro eskatzen diguna ondo entzun eta interpretatuz. Hala eta guztiz ere, BATASUNAk aztertu beharko du zer egin duen egoera honetara ailegatzeko eta zer egin dezakeen guzti hau gainditu ahal izateko; pragmatismo politiko gehiago azaldu beharko baitu guzti hau gainditu nahi badu. Ezker Abertzaleak ezin du ahaztu azken hauteskundeetan herriaren gehiengoak bide politikoen eta demokratikoen alde egin zuela. Beraz, benetako bidea ez da ilegalizazioari biolentziaren bidez erantzutea. Benetako bidea POLITIKA egitea da. 
Egungo Gizartearen garapenak eta demokrazia kontzeptuaren sakonketak ETA jokoz kanpo utzi du. Eusko Jaurlaritzak kaleratu dituen azkeneko ikerketetan azaltzen den moduan, ETAren jokaera maltzurrak, bortitzak eta inposatzaileak, momentu honetan sobera daude. Euskal Gizartea bere buruaren jabe sentitzen da eta bere etorkizuna berak erabaki nahi du. Utz diezaiogun bada.

